
(Sorginarri, 8)

Sorginarri bilduma 2005. urtean jaio zen. Pasaiako udalak haren historia eta ondareari buruzko hausnarketak eta datuak plazaratu nahi zituen, bilduma moderno baten bidez. Hau da, argitalpen bakoitzaren abiapuntuan ikerketa zientifikoa dago. Gerora, ikerketa hori egokitu eta modu erakargarri batean kaleratzen da. Horrela osatu dira bilduma honetako zortzi aleak.

Pasaia protagonistatzat jotzen badute ere, ikerketa hauek badia osoa dute ikergune. Izan ere, Bilduma honen oinarrian subjektu historikoak aldakorrak direla hartzen da aintzat. Hau da, gure egungo udalerrien bila abiatzen bagara Historian zehar, gure ikerketa mugatuak eta distortsionatuak izango dira. Udalerri hauek guztiz eraldatu dira denboran zehar, bai fisikoki bai eta sozialki ere. Horregatik, Pasaia eta pasaitarren gora beherak ikerketaren gidak nagusiak badira ere, guztiz logiko eta normala da udalerri horren lurrak behin eta berriz zeharkatzea atzera begiratzean. Ale honetan, bereziki.

Pasaia atlantikoaren helburu nagusia zen datuak ordenatzea eta azaltzea. Ez da kontakizun lineala, baizik eta bost begirada kronologikoki ordenatuta.

Lehenean, nazioarteko itsas merkataritzari buruzkoak biltzen dira. XVI. mendean. Zinez liburuaren ekarpenik handiena hemen dagoela uste dugu. Ardatz atlantikoaren parte, gure badia gune estimatua zen Portugaldik hasi eta Ingalaterraraino hedatzen zen sarean; bai eta Ingalaterratik haratago joaten zen sarean ere. 

Ternuaren ordua dugu bigarren atalean. Balearen ehiza gertakizun isolatu eta bakandua gisa ezaugarritu beharrean, lehen aipatu ardatzaren ondorio gisa jorratu dugu.

Ardatz horren amaieraren beste ondorio bat dugu badia ontzigintzari lotzea. Horretarako, baina, ez ziren egitura egonkorrak altxatu, behin behinekoak baizik. Azken batean, gure badiaren ezaugarririk nagusiena, baliotsuena, barrukoa izatea da.

Gure badiaren ezkutuko beste gai bat da Caracaseko Elkargoarena. Tamalez, XVIII. mendeko agiri asko falta dira orduko badiako jarduna bete-betean irudikatu ahal izateko. Baina, edozelan ere, Pasaiako badia genuen Atlantikoaren beste aldeko helmuga portua. Merkataritza honen eraginak, gainera, Pasaia eraberritu zuen. Ziur gaude gainontzeko herriek ere eragin hori jaso zutela ere.

Azkenik, badiaren ondarerik ikusgarriena bada ere, arreta gutxi eta mespretxua baino jaso ez duena dugu: industriala. Hau ere guztiz desagertu da paisaitik. Desagerpena berria izan arren, jada ahaztuta dugu gure gertuko gizarteak sortu ondarea. Orduan, baina, ez zen ondarea, ondasuna baizik: guk guztiak sortu gaituen ekoizpen gunea.

Azkenik bilakaera hau hobeto ezagutzeak etorkizuneko erabakiak hartzeko lagungarri izango dela nahiko genuke. Horrela, erudikzio edo datu bilduma interesgarriaren ordez, benetako funtzio soziala beteko luke gure lanak.

